Dərialtı mikozların törədiciləri adətən torpaqda və bitkilər üzərində məskunlaşır. Törədicilər kontaminasiya olunmuş yad cisimlər vasitəsilə dərinin mikrotravma yerlərindən daxil olaraq burada xroniki qranulomatoz infeksiya törədirlər.tədricən inkişaf edən prosesə dermanın dərin qatları dərialtı toxumalar, əzələ və fassiyalar cəlb olunur. Dərialtı mikozlara sporotrixoz, xromomikoz və eumikotikmisetoma aiddir.
Sporotrixozun törədicisi – Sporothrix schenckii 1898 – ci ildə Şenk tərəfindən təsvir edilmişdir.
Morfo – bioloji xüsusiyyətləri. S. schenckii – dimorf göbələkdir. Xəstənin orqanizmində maya (toxuma) formasında, ətraf mühitdə və qidalı mühitlərdə isə miselial formada olur. Maya forması 3 – 5 mkm diametrində siqarabənzər, yaxud oval hüceyrələrdən ibarətdir. Qidalı mühitlərdə - adi qidalı mühitdə, eləcə də Saburo mühitində 18 – 30 °C temperaturda əvvəlcə qaramtıl parıltılı koloniyalar əmələ gətirir, bunlar zaman keçdikcə qırışıq, kövşək koloniyalara çevrilir. Kulturadan hazırlanmış preparatlarda miselial forma – şaxələnmiş, arakəsməli miselilərdən ibarətdir. 3 -5 mkm ölçülü kiçik konidilər miselilərə çiçək ləçəkləri kimi yığınlar halında nazik konidioforlarla birləşmişdir. S. schenckii həmçinin kultural dimorfizmə malikdir. Belə ki, 35°C temperaturda zənginləşdirilmiş qidalı mühitlərdə müxtəlif formalı, çox vaxt uzunsov tumurcuqlanan mayayabənzər hüceyrələrdən ibarət maya formasında inkişaf edir.
Xromomikozun törədiciləri – Phialophora verrucosa, Fonsecaea compacta, Fonsecaea pedrosoi, Cladophialophora carronii və s. melaninli hüceyrə divarına malik göbələklərdir. Bu göbələklərin hüceyrə divarında melanin olması onlara qəhvəyi qara rəng verir. 
Morfo – bioloji xüsusiyyətləri. Xromomikozun törədiciləri – dimorf göbələklərdir. Maya formaları oxşar olub qəhvəyi rəngli, uzununa və eninə bölünən, 4 -12 mkm ölçülü sklerosilərdən ibarətdir. Sonuncunun müxtəlif müstəvilərdə bölünməsi nəticəsində kürəvi hüceyrələr yığımı əmələ gəlir. 
Qidalı mühitlərdə məxmər səthli, qırışıq koloniyalar əmələ gətirirlər. Miselial formalar – tünd qəhvəyi rəngli arakəsməli miseli və müxtəlif tipli konidilərdən ibarətdir. Xromomikozun törədiciləri konidi əmələgətirmə xüsusiyyətlərinə görə fərqlənirlər.
Misetoma dərialtı və birləşdirici toxumaların lokal, tədricən proqressivləşən xroniki infeksiyasıdır. Destruktiv və ağrısız proses olan misetoma həm aktinomisetlərlə, həm də göbələklərlə törədilir. 
Morfo – bioloji xüsusiyyətləri. Eumikotik misetomanın törədiciləri torpaqda rast gəlinən göbələklərdir. Madurella mycetomatis, madurella grisea, Pseidollescheria boydii, Phialophora cryanescens, Exophala jeanselmei, Acremonuim falsiforme və s. daha çox etioloji rola malikdirlər. Madurella cinsindən olan göbələklər və E. Jeanselmei kif göbələkləridir. P.boydii homolitik göbələk olub, kulturada askosporalar əmələ gətirir. 
Toxumalarda bu göbələklər ölçüləri təqribən 2 mm - ə qədər olan misetoma qranulaları əmələ gətirirlər. Qranulalar bərk konsistensiyalı olub, bir – birinə dolaşmış, diametri 3 -5 nm olan arakəsməli miselilərdən ibarətdir. Qranulaların periferiyasında miselilər şəklini dəyişmiş, genişlənmiş olurlar. Qranulaların rənginə əsasən etioloji agent haqqında fikir yürütmək olar
